
ՀԻՄՆԱՎՈՐՈՒՄ
«ՊԵՏԱԿԱՆ ՈՉ ԱՌԵՎՏՐԱՅԻՆ ԿԱԶՄԱԿԵՐՊՈՒԹՅՈՒՆՆԵՐԻ ԳՈՐԾԱԴԻՐ ՄԱՐՄԻՆՆԵՐԻ ՄՐՑՈՒՅԹԻ, ԸՆՏՐՈՒԹՅԱՆ (ՆՇԱՆԱԿՄԱՆ) ԸՆԴՀԱՆՈՒՐ ԿԱՐԳԸ ԵՎ ՉԱՓՈՐՈՇԻՉՆԵՐԸ ՍԱՀՄԱՆԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ՎԵՐԱԲԵՐՅԱԼ

1.Ընթացիկ իրավիճակը և իրավական ակտի ընդունման անհրաժեշտությունը.
	Ներկայումս Կառավարության 2005 թվականի հունվարի 25-ի «Պետական ոչ առևտրային կազմակերպությունների և հարյուր տոկոս պետությանը սեփականության իրավունքով պատկանող բաժնեմաս ունեցող փակ բաժնետիրական ընկերությունների գործադիր մարմինների ընտրության (նշանակման) ընդհանուր կարգը և նրանց հետ կնքվող աշխատանքային պայմանագրի օրինակելի ձևերը հաստատելու մասին» թիվ 224-Ն որոշմամբ սահմանվում են պետական ոչ առևտրային կազմակերպությունների գործադիր մարմինների ընտրությանը (նշանակմանը) և հարյուր տոկոս` պետությանը սեփականության իրավունքով պատկանող բաժնեմաս ունեցող փակ բաժնետիրական ընկերությունների գործադիր մարմինների ընտրությանը (նշանակմանը) վերաբերող ընդհանուր դրույթները` չհստակեցնելով գործադիր մարմնի մրցույթի անցկացման, մրցույթի արդյունքների բողոքարկման, ընտրության (նշանակման) համապատասխան ընթացակարգ և հստակ չափորոշիչներ: 
Վերոնշյալ ընդհանուր կարգավորումները գործնականում առաջացնում են խնդիրներ և բարդացնում են համապատասխան գործընթացը պետական ոչ առևտրային կազմակերպություների համար` կապված գործադիր մարմինների մրցույթի անցկացման կազմակերպչական, ընտրության (նշանակման) ընթացակարգի և սահմանված չափորոշիչների հետ: Զուգահեռաբար բարդ իրավիճակ է ստեղծվում նաև գործադիր մարմնի թափուր հաստիքի հավակնորդների համար, քանի որ ներկայումս չկան հստակ կարգավորումներ ինչպես մրցույթի մասնակցությանը ներկայացվող պահանջների վերաբերյալ, այնպես էլ առկա չէ հստակ ընթացակարգ մրցույթի անցկացման, մրցույթի  արդյունքների բողոքարկման և այլ ընթացակարգային հարցերի վերաբերյալ:
Այս խնդրի լուծման նպատակով «Պետական ոչ առևտրային կազմակերպությունների մասին» օրենքի 2020 թվականի դեկտեմբերի 9-ի թիվ 490-Ն փոփոխությամբ սահմանվել է սույն Կառավարության որոշման ընդունման համար լիազորող նորմը` ընդգրկելով պետական կազմակերպությունների գործադիր մարմինների մրցույթի, ընտրության (նշանակման) ընդհանուր կարգը և չափորոշիչները:
Վերոնշյալ լիազորող նորմի առկայությունը հիմք է հանդիսացել նախաձեռնելու «Պետական ոչ առևտրային կազմակերպությունների գործադիր մարմինների մրցույթի, ընտրության (նշանակման) ընդհանուր կարգը և չափորոշիչները սահմանելու մասին» Հայաստանի Հանրապետության կառավարության որոշման նախագիծը (այսուհետ՝ Նախագիծ)՝ ներդնելով նոր առավել մանրամասն կառուցակարգեր: 
2.Առաջարկվող կարգավորման բնույթը.
Նախագծով նախատեսվում է  սահմանել նոր կարգ՝ պետական ոչ առևտրային կազմակերպությունների գործադիր մարմինների մրցույթի, ինչպես նաև ընտրության և չափորոշիչների վերաբերյալ:
Մասնավորապես, Նախագծով սահմանվում են պետական կազմակերպությունների գործադիր մարմինների թափուր պաշտոնը զբաղեցնելու համար մրցույթի անցկացման ընթացակարգը (թեստերի հարցերի քանակը, թեստերի լուծման ժամանակը, թեստային առաջադրանքների կազմման հիմքում ընկած իրավական ակտերի շրջանակը և այլն), մրցույթի հավակնորդներին ներկայացվող պահանջները, մրցույթի արդյունքները բողոքարկելու կարգն ու ժամկետները, ինչպես նաև մրցույթի արդյունքում հաղթող ճանաչված անձի ընտրության (նշանակման) ընդհանուր կարգն և գործադիր մարմնի պաշտոնը զբաղեցնելու համար հստակ չափորոշիչները:


3.Ակնկալվող արդյունք.
Նախագծի ընդունման արդյունքում կստեղծվի հստակ ընթացակարգ, որը խթան կհանդիսանա պետական կազմակերպությունների համար` վերջիններիս կողմից պատշաճ կերպով իրականացնել ինչպես պետական կազմակերպության գործադիր մարմնի մրցույթի անցկացման, այնպես էլ գործադիր մարմնի նշանակման ընտրությանն ուղղված համապատասխան գործընթացը:
4. Իրավական ակտի նախագիծը մշակող պատասխանատու մարմինը, ինչպես նաև, անհրաժեշտության դեպքում, նախաձեռնողի, հեղինակների և մշակմանը մասնակցող անձանց մասին տեղեկություններ.
Նախագիծը մշակվել է Արդարադատության նախարարության կողմից:
5. «Պետական ոչ առևտրային կազմակերպությունների գործադիր մարմինների մրցույթի, ընտրության (նշանակման) ընդհանուր կարգը և չափորոշիչները սահմանելու մասին» Հայաստանի Հանրապետության կառավարության որոշման նախագծի ընդունման դեպքում պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.
«Պետական ոչ առևտրային կազմակերպությունների գործադիր մարմինների մրցույթի, ընտրության (նշանակման) ընդհանուր կարգը և չափորոշիչները սահմանելու մասին» Հայաստանի Հանրապետության կառավարության որոշման նախագծի ընդունման դեպքում պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի առաջանում:
6. Կապը ռազմավարական փաստաթղթերի հետ. 
Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ:
[bookmark: _GoBack]«Պետական ոչ առևտրային կազմակերպությունների գործադիր մարմինների մրցույթի, ընտրության (նշանակման) ընդհանուր կարգը և չափորոշիչները սահմանելու մասին» Հայաստանի Հանրապետության կառավարության որոշման նախագիծը չի բխում համապատասխան ռազմավարական փաստաթղթերից:
Այդուհանդերձ, հարկ է նշել, որ սույն Նախագիծը մշակվել է՝ հիմք ընդունելով «Պետական ոչ առևտրային կազմակերպությունների մասին» օրենքի 16-րդ հոդվածի 1.4-րդ մասով նախատեսված լիազորող նորմը, այն է՝ պետական կազմակերպությունների գործադիր մարմինների մրցույթի, ընտրության (նշանակման) ընդհանուր կարգը և չափորոշիչները սահմանում է Հայաստանի Հանրապետության կառավարությունը, բացառությամբ օրենքով սահմանված դեպքերի: Այս համատեքստում Վարչապետի 2021 թվականի ապրիլի 2-ի թիվ 323-Ա որոշման հավելվածով հաստատվել է «Պետական ոչ առևտրային կազմակերպությունների մասին» օրենքում փոփոխություններ և լրացումներ կատարելու մասին» օրենքի կիրարկումն ապահովող միջոցառումների ցանկը, որով հստակ նախատեսվում է սույն Նախագծի ընդունման անհրաժեշտությունը:

